
Ìmiel jew inqas ©miel

Therese Pace

Nemmen li l-burraxki tal-ħajja jinħolqu biex jidher il-kuraġġ u biex 
jispikka l-bnazzi għax il-burraxki jitolbu karattru sod li ma jegħriqx mal-ewwel 
maltempata li triegħdu mill-għeruq, imma wieħed li jżomm sod sabiex isalva. 
U meta jsalva, jekk isalva, jagħraf li xi ftit ikun sefa’ arrikkit. Minkejja kollox, 
iħoss li l-agħar ikun għadda u li, bis-salvawomu tal-istint tas-sopravvivenza 
tiegħu jew bil-melħ ta’ moħħu, kien kapaċi jżomm fil-wiċċ. U s-sħab li jiġi biex 
idallam, jagħti ruħu b’mirbuħ u jbewweġ. Hekk jidher li kien ġralha Selina.

Kienet mara ta’ tul medju, għajnejn ileqqu lewn it-tamar ta’ Bilma, u 
fiżjonomija li tħajrek. Jidher li n-natura kienet damet iżżejjen u tberfel fiha 
mhux ħażin qabel urietha d-dawl tax-xemx għall-ewwel darba. Ma kienet 
nieqsa minn xejn għajr minn ħaġa waħda: il-hena. Kienet iżżewġet bikri, 
bilkemm laħqet għalqet id-dsatax-il sena. Minn dejjem kienet tgħid li trid 
tiżżewweġ żgħira. Min jaf għaliex, forsi biex teħles mill-għassa kontinwa ta’ 
ommha, li, billi Selina kienet tifla unika ta’ ġenitur wieħed, ommha kienet 
tqisha bħalha l-uniku teżor li kellha, li kien jeħtieġ tgħożż u tgħasses bħal 
seqer għax kienet beżgħana li titlifha? Jew forsi għax fil-frugħa tagħha kienet 
tqis lil ommha bħala ostaklu, bħala mażżra m’għonqha li ma kenitx tħalliha 
tiġġerra u tinnamra kemm trid u kemm jogħġobha? U dak li ommha kienet 
bassret, seħħ.

Kienu qalu li nqala’ intopp bejniethom. U telaqha. Ħallieha bħal brankutlu: 
vojta, mejta fil-ġewwieni żmanifestat tagħha. Tiġbor il-laqx ta’ ħajjitha miksura. 

U mar jimraħ f’mergħat ġodda, forsi isbaħ, forsi ikreh, forsi simili. U ħallieha 
ssaffar l-Aida. 

Ħaqqha! Kien imissha semgħet minn kliem ommha li qatt ma setgħet iġġerrgħu 
fl-istonku tagħha. Kienet xebgħet treddnilha li ma kienx jgħodd għaliha għax 
kien jiffrekwenta postijiet fejn issib il-qixx u l-mixx u għalhekk ma setax ikun 
li jkun fih ħajt tal-kenn. Li qatt ma seta’ jkun kollu kemm hu tagħha. Għax 
l-esperjenza tal-omm ta’ min joqgħod fuqha. B’għamad l-imħabba fuq għajnejha, 
saddet widnejha, u ma tatx kas kliem ommha. Issa ż-żmien kien taha parir. Imma 
tard wisq. Bla mistenni kienet sabet ruħha f’salib it-toroq, għalhekk kellha ta’ 
bilfors iddaħħal il-melħ ta’ moħħha fil-kredu. Tużah, taħseb bih. Ħasbet li wisq 
probabbli mhux hi biss kienet fl-istess ilma. Ir-riti tal-passaġġ, kif dejjem jiġri, 
kienu bosta. Ġraw wieħed wara l-ieħor. L-ewwel kien hemm id-diq, is-sens ta’ 
telfa kbira, irreparabbli. Imbagħad ġie s-sens ta’ rabja. Għax kien għamlilha 
hekk? U kemm kien vili? Is-sens ta’ abbandun ma naqasx lanqas. Issa kienet 
sfat waħedha, bħal naffar f’għalqa maħduma. U fl-aħħar ġie l-kuraġġ, ir-rieda 
li tqum u terġa’ timxi. U bdiet tqis u tiżen, tkejjel u tixtarr, tħallat u tipprova 
tagħżel. Issa x’tagħmel, iżżomm saqajha mal-art u ma tintrabatx mill-ġdid biex 
tevita t-tabxiet jew forsi tfittex xi raġel ikreh, raġel ta’ kruha ftit sabiħa? Li ma 
jxiddx klil, ma jispikkax? Mhux l-arketip, b’fiżiku perfett minħabba s-six pack 
u li jġennek għal warajh? Tagħżel raġel mingħajr l-arja ta’ casanova, arani u la 
tmissnix, bil-bixra ta’ eklettiku, ta’ ħalliem? Forsi hekk kien ikun aħjar. Għall-
inqas kien ikollha piena waħda. Li mhux cool, tal-ġenn. Ma jirrokkjax. Ridt 
ingħid, ma jirrukkax. Għax is-sens t’akkwist jaf sewwa kif jaħdem fuq moħħ 
il-bniedem. Kif jikkmandah. Imexxih. Jidderiġih. Xi minn daqqiet kif jitliflu ruħu 
wkoll. Għax jidħol, f’dil-biċċa, element ta’ sigurtà, ta’ serħan il-moħħ u ċerta 
padrunanza. Raġel sabiħ mhu tiegħek qatt. Huwa tad-dinja. Biex tħares lejh. Biex 
tammirah. Tixtiequ. Biex tara kif tagħmel u takkwistah akkost ta’ kollox. Biex 
permezz tiegħu forsi tispikka int ukoll. Hekk taħseb ir-raġuni. Għax il-bniedem 
mixgħul, jaf jara. U l-ġmiel konxju ta’ ġmielu. Hemm ir-riskju li dan jagħmlu 
egoist. Intraprendenti żżejjed. Jaf li għandu x’joffri u jrid jagħtih bl-irkant. 
Jitħallas sewwa tiegħu. Jaf meta u kif juża s-setgħa tiegħu. U x’jagħmel biha. 
Bħall-assi. Jaf kif jidħol fin fin: jinterċetta l-għajnejn, jagħrax il-qlub, jixgħel 
l-ambizzjoni u x-xewqat. Kif jittratjieni. U dan għandu mnejn jagħmlu qarrieq, 
ħażin, espliċitu żżejjed. Jaf li mhux kulħadd jirreżisti t-tentazzjoni, kif jaf eżatt 
kemm huwa t-tul tat-tentakli tiegħu.

Kienet taf li t-taqbil huwa odjuż, imma neċessarju. Raġel sabiħ jimtela bl-
arja, jaf jerfa’ rasu jekk mhux idejh ukoll. Min-naħa l-oħra, il-kruha hija umli u 

l-umiltà, virtù. U l-virtujiet qed jiskarsaw. Bħal-liri. Min-naħa l-oħra, il-kruha 
faqar u l-faqar m’għandux għażla. Jgħaddi b’li jsib, b’dak li jaffordja. Il-kruha 
tagħraf lilha nfisha u l-limitazzjonijiet tagħha. Għalhekk iżżiegħel bik. Sabiex 
tingħoġob. U Selina mhux dan li kienet trid? Żegħil. Kuntatt. Skop. Sens ta’ 
ċens perpetwu tal-qalb tagħha f’qalb xi ħadd, xi raġel? Fejn kienet semgħetha li 
l-ġmiel ifotti ̓ l-ġmiel? Forsi fid-diskursati filosofiċi ta’ ommha illitterata imma 
mimlija għerf il-ħajja? Ma basritx li kien se jiġrilha hekk. Imm’issa temmen. 
U kif! Il-prova tan-nar hi dik l-għalliema li ssaffik minn għarbiel id-dubju, u 
tifdik għax tgħallmek bl-esperjenza. Issa taf li raġel sabiħ hu bħall-bużżieqa 
li ma tafx tgħidlek ‘tonfoħnix iktar għax ninfaqa’.’

 Trid tikber, iżżid tikber sakemm ma tiflaħx iktar u tisplodi. U toħloq straġi. 
Hekk hu l-ego ta’ raġel. Hekk kien ħassu Kurt. U forsi ħtija tagħha. Kienet 
imkabbra wisq bih. Laqqgħetu ma’ kulħadd. Offrietu għall-irkant mingħajr 
ma kienet taf. U nxtara. U ħallset il-prezz qares. Għax prezzu għoli l-ġmiel. 
U fommu mqit. U l-mara dellha tqil. U l-mara kultant belha.

Fejn kienet l-intuwizzjoni tagħha tant eloġjata fil-kotba tal-filosofija, dak 
id-don imprezzabbli, dak it-traġitt istmiku ta’ spiss lejn is-salvezza, dik il-vuċi 
astuta ġewwiena, misterjuża, pro-mara, b’għajnejn iħarsu ’l bogħod, fil-fond 
ta’ mħuħ u qlub il-bniedem, u li xejn ma jaħarbilha? Ma titqarraqx. Dik li 
skont il-liġi tan-natura kellha żżomm man-naħa tagħha, tgħinha fl-iskrutinju 
silenzjuż tal-immaġni tal-bniedem u s-sitwazzjoni tal-ħajja. Tilluminaha, 
tirraġuna magħha, twiddibha, u bħall-anġlu kustodju tħarisha mit-tiġrib? 
Kienet għadha teżisti, jew bħall-virtujiet, kienet iddgħajfet, hekk maħkuma 
mis-seħer ta’ ġmiel ġuvni? Ġmiel li did-darba kien irħis, vulgari u, għaliha, 
illużorju wkoll? Ma’ liema kategorija ta’ nies kienet tgħodd lilha nfisha? Mal-
inġustizzjati? Mal-boloh? Ma’ dawk li twieldu taħt stilla kerha? Mal-meħlusin 
mill-ipokrisija tal-bnedmin? U issa x’kienet se tagħmel? Tintelaq mal-kurrenti 
u fejn imexxuha tmur? Iġġarrab bis-sabar mewta naturali ġewwiena bħal tina 
li titqadded ġewwa s-siġra għax ebda id twajba ma ttawlet biex taqtagħha, jew 
iddur tfittex il-kruha jew aħjar, l-inqas ġmiel, is-sempliċità, biex forsi fl-aħħar 
issib l-hena? Għarfet li wara kollox, ħafna drabi l-moħħ jaqdik aħjar mill-qalb. 
Li din id-darba kellha żżomm saqajha mal-art. Tagħżel id-dell. Id-dell jostor 
mill-ħars, u hekk, forsi mit-tradiment. Tfittex fil-ġenb tat-triq, fiċ-ċrieki ta’ fuq 
barra. Ma tagħżilx xmux, allat. Għax jafu jkunu foloz. L-aqwa li jkun sinċier 
u jkollu qalbu tajba!

Ma setgħetx tibqa’ għal dejjem hemm, wieqfa f’salib it-toroq. Kienet 
għadha fit-tletinijiet u quddiemha kellha nofs ħajjitha x’tgħix u riedet tgħaddiha 

hienja. Għalhekk għamlet il-kuraġġ, ħejjiet it-tarki ta’ qalbha u ta’ moħħha biex 
jilqgħu għad-daqqiet futuri tal-ħajja u quddiemha lemħet is-sinjali l-ħodor li 
kienu jfissru li setgħet tkompli miexja biex taffronta bl-aħjar mod possibbli dak 
kollu li d-destin kien sejjer jibagħtilha. Issa li lill-ikbar burraxka ta’ ħajjitha 
kienet tefgħetha wara spallejha, beda jxeffaq bil-mod il-bnazzi li riedet tgħożż 
u tgawdi sal-għaxija ta’ ħajjitha.


